
Allannguutissatut siunnersuut 

 

uunga 

 

Uunga siunnersuut: Inatsisartut Suleriaasiata allanngortinneqarnera 

 

Pingajussaaneerinninnermut Siulittaasoqarfimmit saqqummiunneqartoq. 

 

 

§ 1-imut 

 

1. § 1, nr. 2-mi § 26, imm. 3, ima oqaasertaqassaaq:  

”  Imm. 3.  Ataatsimiititalianut, siunnersuisoqatigiinnut aalajangiisartutullu ataatsimiititalianut 

il.il. ilaasortanik marlunnik amerlanerusunilluunniit qinersisoqassatillugu qanoq 

amerlatigisunik ilaasortaatitaqarneq najoqqutaralugu qinersisoqartassaaq, taamaattorli § 26 a 

takujuk.” 

 

2. § 1, nr. 3, ima oqaasertaqassaaq: 

” 3. § 26-ip kingornanut ilanngunneqassaaq: 

”  § 26 a.  Naalagaaffiit Peqatigiit ataatsimeersuarnerannut sinniisuutitassanik marlunnik 

taakkulu sinniisussaannik marlunnik qinersisarneq paarlakaajaalluni peqataatitaqartarnermik 

najoqqutaqarneq malillugu pisarpoq, imaalillugu: Partii ilaasortaatitaqarnerpaaq 

kattusseqatigiilluunniit ilaasortaatitaqarnerpaat ilaasortaqassutsikkullu tulliuttut tamarmik 

immikkut qinersinerup kingorna ukiumut siullermut sinniisuutitassaminnik ataatsimik 

taassumalu sinniisussaanik ataatsimik qinersissapput. Partiit kattusseqatigiilluunniit 

ilaasortaatitaqassutsikkut pingajuat sisamaallu qinersinerup kingorna ukiut aappaannut 

sinniisuutitassaminnik ataatsimik taassumalu sinniisussaanik ataatsimik qinersissapput. Partiit 

kattusseqatigiilluunniit ilaasortaatitaqassutsikkut tallimaat arferngallu qinersinerup kingorna 

ukiut pingajuannut sinniisuutitassaminnik ataatsimik taassumalu sinniisussaanik ataatsimik 

qinersissapput. Partiit kattusseqatigiilluunniit ilaasortaatitaqassutsikkut arfineq-aappaat 

arfineq-pingajuallu qinersinerup kingorna ukiut sisamaannut sinniisuutitassaminnik ataatsimik 

taassumalu sinniisussaanik ataatsimik qinersissapput. 

  Imm. 2.  Sinniisuutitaq taassumalu sinniisussaa parteeqatigiissapput 

kattusseqatigeeqatigiissallutilluunniit. Partii kattusseqatigiilluunniit ataasiinnarmik 

ilaasortaatitaqarpat partiip kattusseqatigiilluunniit sinniisuutitaannut sinniisussamik 

qinersisoqassanngilaq.  

  Imm. 3.  Partiit kattusseqatigiilluunniit arlallit amerlaqatigiinnik ilaasortaatitaqarpata, taakku 

tulleriinnerat makitsinikkut  aalajangerneqassaaq. 

  Imm. 4.  Inatsisartuni partiit kattusseqatigiillu amerlassusii katillugit arfineq-pingasunit 

ikinneruppata paarlakaajaanneq aallaqqaataaniit aallarteqqinneqassaaq partiit 

kattusseqatigiillu tamarmik sinniisuutitaqarnissaminnut periarfissaqareerpata. 

  Imm. 5.  Sinniisuutitaasartussat tulleriiaarnerat qinersinerup kingorna inissitsiterfiusumik 

ataatsimiinnermi aalajangersarneqassaaq qinigaaffimmullu tamarmut atuutissalluni.”” 

  

3. § 1, nr. 5-7, peerneqarput. 

 

4. § 1, nr. 11, ima oqaasertaqassaaq: 

”11. § 40, imm. 2, ima oqaasertaqassaaq: 

”  Imm. 2.  § 36 malillugu apeqquteqaatit ilusissarititaasutut iluseqarlutik Inatsisartut 

Siulittaasuannut tunniunneqareersimassapput ataatsimiinnissap apeqquteqaatip 

oqaluuserineqarfissaatut kissaatigineqartup aallartinnissaa kingusinnerpaamik sapaatit 

akunnerinik marlunnik sioqqullugu.”” 

 

5. § 1, nr. 16, ima oqaasertaqassaaq: 

” 16. Ilanngussaq 1-imi, Oqaaseqarnissamut piffissarititat, immikkoortoq ”Inatsisartut 

aalajangiiffigisassaattut siunnersuutit Inatsisartunut ilaasortanit 

saqqummiunneqartut:” ima oqaasertaqassaaq: 

”  Siullermeerinninneq 

Saqqummiussineq    5 min. 

Naalakkersuisut akissuteqaataat  5 min. 

Partiit oqaaseqarneri   15 min. (Partii ataaseq apeqqutit 3) 

Malitsitut oqaaseqarnerit   1 min. 

Malitsitut oqaaseqarnernut akissutit  2 min. 

Naalakkersuisut naggataarutaasumik oqaaseqarneri 5 min. (Partii ataaseq apeqqutit 2) 

Siunnersuuteqartup naggataarutaasumik 

oqaaseqarnera    5 min. (Partii ataaseq apeqqutit 2) 

(Apeqqutit tamarmik minutsi ataaseq. Akissutit tamarmik minutsit marluk)  

 

Aappassaaneerinninneq – Allannguutissatut siunnersuuteqartoqarsimanngippat 

Naalakkersuisut akissuteqaataat  5 min. 

Partiit oqaaseqarnerit   2 min. (Partii ataaseq apeqqutit 3) 

Malitsitut oqaaseqarnerit   1 min.  

Malitsitut oqaaseqarnernut akissutit  2 min. 

Naalakkersuisut naggataarutaasumik oqaaseqarneri 5 min. (Partii ataaseq apeqqutit 2) 

Siunnersuuteqartup naggataarutaasumik 

oqaaseqarnera     5 min. (Partii ataaseq apeqqutit 2) 

(Apeqqutit tamarmik minutsi ataaseq. Akissutit tamarmik minutsit marluk)  

 

Aappassaaneerinninneq – Allannguutissatut siunnersuuteqartoqarsimappat 

Naalakkersuisut akissuteqaataat  5 min. 

Partiit oqaaseqarneri   10 min. (Partii ataaseq apeqqutit 3) 

Malitsitut oqaaseqarnerit   1 min. 

Malitsitut oqaaseqarnernut akissutit  2 min. 

Naalakkersuisut naggataarutaasumik oqaaseqarneri 5 min. (Partii ataaseq apeqqutit 2) 

Siunnersuuteqartup naggataarutaasumik 

oqaaseqarnera   5 min. (Partii ataaseq apeqqutit 2) 

(Apeqqutit tamarmik minutsi ataaseq. Akissutit tamarmik minutsit marluk)”” 

 

6. § 1, nr. 17, ima oqaasertaqassaaq: 

”17. Ilanngussaq 1-imi, Oqaaseqarnissamut piffissarititat, immikkoortoq ”Apeqquteqaat 

aallaavigalugu oqallinnerit:” ima oqaasertaqassaaq: 

”  Saqqummiussineq    5 min. 

Naalakkersuisut akissuteqaataat   5 min.  

Partiit oqaaseqarneri   10 min. (Partii ataaseq apeqqutit 2) 

Malitsitut oqaaseqarnerit   1 min. 

Malitsitut oqaaseqarnernut akissuteqarnerit 2 min. 

Apeqquteqaateqartup naggataarutaasumik 

oqaaseqarnera   5 min. (Partii ataaseq apeqqutit 2) 

(Apeqqutit tamarmik minutsi ataaseq. Akissutit tamarmik minutsit marluk)”” 

 

7. § 1, nr. 19, ima oqaasertaqassaaq: 

”19. Ilanngussaq 1-imi, Oqaaseqarnissamut piffissarititat, ilanngussami oqaaseqatigiit 

kingulliit ima oqaasertaqassapput:  

”Oqaluuserisassani immikkoortuni tamani oqaaseqarnissamut piffissarititat 

aalajangersarneqarsimasut sanioqqunneqarnissaat Siulittaasoqarfiup akuerisinnaavaa suliap 

annertussusiata tamanna pisariaqartippagu. Oqaaseqarnissamut piffissarititat minutsinik 

tallimanik sivisunerusumik taamaallaat sivitsorneqarsinnaapput oqaluuserisassani 

immikkoortut annertoorujussuit assersuutigalugu aningaasanut inatsisissatut siunnersuutip 

aamma nunatta karsiata naatsorsuutaasa akuerineqarnissaannik siunnersuutip 

oqaluuserineqarnerini. Sivisunerusumik oqaaseqarniarluni saaffiginnissutit ataatsimiinnissaq 

pineqartoq ullormik ataatsimik sioqqullugu ullup qeqqartinnagu tunniunneqareersimassapput. 

Pisuni immikkorluinnaq ittuni piffissaliussap taassuma sanioqqunneqarnissaa 

Siulittaasoqarfiup akuerisinnaavaa.”” 

 

 

§ 2-mut 

 

8. § 2, imm. 3, ima oqaasertaqassaaq: 

”  Imm. 3.  § 26 a tunngavigalugu sinniisuutitassanik taakkulu sinniisussaannik qinersineq 

2020-mi upernaakkut ataatsimiinnermi siullermeerutaasumik ingerlanneqassaaq.” 

Nalinginnaasumik nassuiaatit 

 

Allannguutissatut siunnersuummi Suleriaatsimut Ataatsimiititaliamit isumaqatigiittumit 

kaammattuutit aappassaaneerinninnermut Suleriaatsip Ataatsimiititaliap isumaliutissiissutaani 

saqqummiunneqartut naammassineqarput. 

 

 

Allannguutissatut siunnersuummi aalajangersakkanut ataasiakkaanut nassuiaatit 

 

§ 1-imut 

Nr. 1-imut  

Allannguutissatut siunnersuutip malitsigisaanik § 26 b-mut innersuussineq (Nunat Avannarliit 

Siunnersuisoqatigiiffiannut qinerseriaaseq pillugu) peerneqarpoq. Tamanna allannguutissatut 

siunnersuutip nr. 2-p malitsigisaanik iluarsiineruvoq. 

 

Nr. 2-mut  

Allannguutissatut siunnersuutip malitsigisaanik § 26 b peerneqarpoq.  

 

Taamaalilluni Nunat Avannarliit Siunnersuisoqatigiiffiannut qinerseriaaseq atuuttoq 

attatiinnarneqassaaq. 

 

Nr. 3-mut 

Allannguutissatut siunnersuutip malitsigisaanik siunnersuummi § 1, nr. 5-7, peerneqarput. 

 

Taamaalilluni allannguutissatut siunnersuutit siunnersuutip allaffissornikkut aningaasatigullu 

kingunerisassaanik allaaserinninnermik ilaqartinneqartarnissaannik piumasaqaat ullumikkut 

atuuttoq attatiinnarneqassaaq.  

 

Nr. 4-mut 

Allannguutissatut siunnersuutip malitsigisaanik apeqquteqaat aallaavigalugu oqallinnissamik 

siunnersuutit kingusinnerpaamik ataatsimiinnerup aallartinnissaa sapaatit akunnerinik 

marlunnik sioqqullugu tunniunneqareersimasassapput. 

 

Nr. 5-imut 

Allannguutissatut siunnersuummi inatsisartut aalajangiiffigisassaattut siunnersuutit 

Inatsisartunut ilaasortanit saqqummiunneqartut oqaluuserineqarnerini oqaaseqarnissamut 

piffissarititat allanngortinneqarnissaannik siunnersuut pineqartoq. 

 

Allannguutissatut siunnersuutip malitsigisaanik malitsitut oqaaseqarnernut 

akissuteqartarnermut apeqqutinullu akissuteqartarnermut oqaaseqarnissamut piffissarititaq 

atuuttoq allanngortinneqarani attatiinnarneqassaaq (minutsit marluk).  

 



20. november 2019  EM 2019/26 

 5 

Nr. 6-imut 

Allannguutissatut siunnersuummi apeqquteqaat aallaavigalugu oqallinnissamik siunnersuutit 

oqaluuserineqarnerini oqaaseqarnissamut piffissarititat allanngortinneqarnissaannik 

siunnersuut pineqarpoq. 

 

Allannguutissatut siunnersuutip malitsigisaanik malitsitut oqaaseqarnernut 

akissuteqartarnermut apeqqutinullu akissuteqartarnermut oqaaseqarnissamut piffissarititaq 

atuuttoq allanngortinneqarani attatiinnarneqassaaq (minutsit marluk).  

 

Nr. 7-imut  

Allannguutissatut siunnersuutip malitsigisaanik Siulittaasoqarfik taamaallaat oqaluuserisassat 

annertoorujussuit oqaluuserineqarnerinut atatillugu oqaaseqarnissamut piffissarititap 

minutsinit tallimanit sivisunerusumik sivitsorneqarsinnaaneranut akuersissuteqarsinnaavoq. 

Tamatumunnga assersuutitut aningaasanut inatsisissatut siunnersuut aamma nunatta karsiata 

naatsorsuutaasa akuerineqarnissaannik siunnersuut aalajangersakkami taaneqarput. 

 

Nr. 8-mut 

Allannguutissatut siunnersuutip malitsigisaanik § 26 b-mut innersuussineq (Nunat Avannarliit 

Siunnersuisoqatigiiffiannut qinerseriaaseq pillugu) peerneqarpoq. Tamanna allannguutissatut 

siunnersuutip nr. 2-p malitsigisaanik iluarsiineruvoq. 

 


